
Rejhan Prohi¢

Ubistvo austrougarskog prestolonasljednika nadvoj-
vode Franza Ferdinanda i njegove supruge 28. juna
1914. godine bilo je vrhunac djelovanja velikosrpskih
nacionalista u Bosni i Hercegovini protiv austrougarske
vlasti. Taj dogadaj je pokrenuo lavinu nezadovoljstva i
antisrpskih osje¢aja, a nakon objave rata Srbiji (mjesec
dana kasnije) Srbi su kao sumnjiv i nepouzdan element
izloZeni drzavnoj represiji. To je, svakako, imalo odraza
i u Gracanici, gdje je veci broj uglednijih Srba hapsen
i odvoden u taoce, a neki su kasnije, zbog svog ranijeg
nacionalistickog djelovanja, izvodeni i pred sud. U to
vrijeme vlasti su strahovale i od ve¢ih pobuna domaceg
srpskog stanovnistva, $to je potaknulo nastanak mje-
snih milicija nazvanih Shutzkorps, u narodu poznatijih
kao $uckor ili Suckori. U nekim dijelovima nase zemlje
$uckori su ucestvovali i u represiji protiv Srba, zbog ¢ega
je ova formacija poslije rata, u novoj drzavi u kojoj su
Srbi ostvarivali dominaciju, dosla na veoma lo§ glas.
Ipak, u Suckoru je bilo uglednijih i postenih ljudi, koji
su u tim vremenima ocuvali ljudskost i obraz, poma-
zudi nevine i §tite¢i ih od progona. Jedan od takvih je
bio i Avdaga Prohi¢, poznati gracanicki trgovac, koji je
svojim djelovanjem u privrednom, politi¢ckom, drustve-
nom i javnom Zivotu ostavio znacajnog traga u historiji
Gracanice u prvoj polovini 20. vijeka.

%

Avdaga Prohi¢ je roden 1872. godine, u porodi-
ci Hadzi Mujage Prohica, trgovca, i njegove supruge
Nur-hanume rod. Alibegovi¢.! Pripadao je uglednoj

1 Hadzi Avdaga Prohi¢, po rodenju je dobio ime Avdo. Kasnije,

kada je naslijedio trgovinu oca i stekao zvanje i ugled u carsiji, poceli

trgovackoj porodici. gracanickih Prohica. Po
predanju, potomci Ibrahim-age Prohica, koji
je oko 1750. godine doselio u ovaj grad iz
Sarajeva, kao upravni ¢inovnik (kajmakam),
daljim porijeklom, vezuju se za UzZice, odakle
su navodno doselili iz turskog grada Konje.?
Ibrahim-aga Prohi¢ je, prema porodi¢nom
predanju, kupio prostrano imanje na Bahi-
¢ima, koje i danas postoji, jednim dijelom u
vlasni$tvu njegovih potomaka. Umro je na
jednom od svojih putovanja, te je po starom
islamskom adetu i pokopan u mjestu gdje ga
je smrt zatekla. U Gracanici ga je naslijedio
sin Hadzi Ahmet-aga, za koga se pripovije-
da da je zivio preko stotinu godina. On se
smatra i zacetnikom trgovine u familiji Pro-
hi¢. Bio je jako pobozan ¢ovjek, pricalo se da
nikada nije prespavao niti propustio sabah
namaz, a klanjao ga je najc¢esce u Bijeloj dza-
miji, u ¢ijem je haremu i ukopan.* Hadzi Ah-
met-agin sin, Hadzi Mujaga, otac HadZi Av-
dage Prohica, naslijedio je trgovinu, prosirio
je i unaprijedio, u razdoblju austrougarske
uprave kada se tradicionalna domaca trgovi-

su ga zvati Avdaga. U dokumentima iz tog doba nje-
govo ime se ponekad piSe i kao Abdaga. Potpisivao se
i kao Hadzi Prohi¢ ili Hadziprohi¢ (skra¢eno: H. Pro-
hi¢), jer je u to vrijeme bio obicaj da se titula hadzije
ne dodaje samo uz ime, nego i prezime, $to su poslije
preuzimali potomci. Avdaga je tako dodavao HadZi uz
prezime po svome ocu, Hadzi Mujagi, koji je obavio
Hadz, godinama prije nego je i sam ispunio petu islam-
sku duznost.

2 Neke indicije govore da bi Prohi¢i daljim porije-
klom mogli biti vezani i za podrucja Poljske, na kojima
su osmanski odredi ratovali tokom 16. i 17. vijeka.

3 Nazalost, njegov niSan je unisten koncem $ezdese-
tih godina, prilikom regulacije prostora. Njegov pra-
unuk Rukib Prohi¢ je od Odbora islamske zajednice
trazio da se taj niSan vrati, ali bez uspjeha. U nasim
dZematima je veoma slaba svijest o vrijednosti sta-
rih niSana kao spomenika kulture i svjedocanstava o
islamskoj i bosnjackoj proslosti. Nazalost, svjedoci smo
da stari spomenici nestaju i danas: tako je u zadnjih
petnaestak godina nestao nekoliko prelijepih primjera-
ka starinskih niSana sa turbanima na mezarju Rezici.
Ukoliko Islamska zajednica u prvom redu (ali i drugi
nadlezni faktori) o ovome ne povede vise racuna, suo-
¢it ¢emo se sa ¢injenicom koja se u takvim slucajevima
i dogada, da nam se osporava autohtonost na bosan-
skim prostorima.

na odjednom nasla u novim, kapitalistickim
uslovima poslovanja. Hadzi Mujaga je u to
doba bio poznat trgovac tekstilom. U carsiji
je bio cijenjen i ugledan ¢ovjek, te je biran i u
tadasnje gradsko vijece Gracanice.

Hadzi Avdagina majka i Hadzi Mujagina
supruga, Nur-hanuma Alibegovi¢, poticala
je iz poznate porodice iz Bosanskog Sam-
ca, koja se doselila u taj grad 1862. godine,
nakon pada UtZica i protjerivanja bosnjac-
kog muslimanskog stanovnistva iz Srbije.
U to vrijeme, Bosanski Samac je jos uvijek
nosio ime Azizija, po sultanu Abdul-Azizu.
Nur-hanuma je upaméena kao Zena pomalo
teske, “ters” naravi, ohola i ponosita na svo-
je begovsko porijeklo, dok je Hadzi Mujaga,
nasuprot, bio veoma naravan i blag ¢ovjek.
Sam Hadzi Avdaga je kasnije, iskazujuci suz-
drzanost prema takvim maj¢inim pri¢ama,
Cesto govorio da bi kada bi znao kojom Zilom
u njegovom tijelu te¢e “begovska krv’; tu zili
sam izrezao.

Hadzi Avdaga je imao Cetiri brata i tri
sestre. Bra¢a su mu bili: Dzemal, Ali Riza,
Hasan i Hamdo, a sestre: Beghanuma udata
Pasi¢ (u Gracanici), Dzevahir-hanuma udata
Ruzdi¢ (u Sarajevu) i Abida-hanuma udata
Dzananovi¢ (u Doboju).

Za Dzemala se pricalo da je izazvao na
dvoboj nekog austrougarskog oficira, jer je
¢uo da ruzno govori o Bosnjacima. Da ne
bi doslo do dvoboja, na intervenciju iz Beca,
oficir je morao javno izraziti kajanje zbog
svoga gesta. DZemal je kasnije na tragican
nacin okoncao Zivot, zbog nesretne ljubavi.
Ali Riza je zavrsio Serijatsku sudacku Skolu i
sluzbovao kao $erijatski sudija u vise mjesta
Bosne i Hercegovine, a karijeru je okoncao
u Vrhovnom $erijatskom sudu Bosne i Her-
cegovine u Sarajevu. U tom gradu je proveo
i ostatak Zivota, na svom imanju na Breki.
Napisao je i objavio vise ¢lanaka i djela. Op-
$irnu biografiju Ali Rize ef. Prohica i njegova
sabrana djela objavio je Nihad Halilbegovi¢.*

4 Nihad Halilbegovi¢, Ali Riza ef. Prohic: zivot i djelo,
Sarajevo 2000. Autor knjige je sin Beghanume Prohi¢,

Hasan Prohi¢ je radio kao ¢inovnik na Zelje-
znici, tokom austrougarske uprave i kasnije,
u prvoj Jugoslaviji. Bio je dosta pedantan i
uredan ¢ovjek, volio je da se sve radi na vrije-
me, po “redu i zakonu”? Cetvrti brat, Hamdo,
bavio se zemljoradnjom, imao je malu ku¢u
pored obiteljske ku¢e Hadzi Mujage Prohica.

U Hadzi Avdaginom pasosu, koji je izva-
den 1932. godine, kada je krenuo na Hadz,
stoji njegov licni opis: stasa srednjeg, lice
dugo, kosa tamna, prosijeda, o¢i smede, nos i
usta pravilni, brkovi uredni i u boji kose, bra-
du je brijao. Takav njegov izgled se uocava i
na fotografijama, nastalima do tog vremena.
Po obavljenom HadzZu, pustio je bradu, kako
je to onda bio obicaj, pa se na fotografijama,
nastalim nakon Hadza uvijek pojavljuje s
bradom.

%

Prohi¢i su starinom Zivjeli u cardakliji
na pocetku mahale Mejdanic¢, koju je, prema
tradiciji, sagradio Ibrahim-aga, rodonacelnik
ove familije u Gracanici. U toj ku¢i je roden
i Hadzi Avdaga. Negdje krajem 19. vijeka
Hadzi Mujaga je kupio zemlju ispod maha-
le Trepani¢i, u danasnjoj Hadzi Kadijinoj
ulici, od familije Dzini¢, te na tom zemljiStu
napravio novu kuc¢u. Staru porodi¢nu kucéu
Prohica je kupio Mustafa ef. Silji¢, muderis
Osman-kapetanove medrese.® Ona je odavno

ud. Halilbegovi¢, kéerke Avdage Prohica.

5 Za Hasana je vezana jedna anegdota. On je, nai-
me, pricao o dvosatnom kasnjenju voza kojim je car
Franjo Josip putovao u Sarajevo, prilikom svoje posjete
Bosni i Hercegovini u maju 1910. godine: govorilo se
tada da je na doceku, u Bosanskom Brodu, primjetio
da nema gradonacelnika Mehmeda Hafiz Hodzic¢a, za
koga su mu kazali da je tesko bolestan, pa nije mogao
izaci na stanicu da doceka cara. Cuvsi to, Franjo Josip
je odlucio si¢i sa voza i obi¢i svog bolesnog sluzbenika,
zbog Cega je i dolazak voza na stanice prema Sarajevu
kasnio. Znaju¢i da je HadZi Avadagina snaha Mujesira
bila iz Bosanskog Broda, jednom prilikom joj je iz zna-
tiZelje postavio pitanje: “Snaho, a ko je bio taj Mehmed
Hafiz Hodzi¢ zbog kojeg je voz kasnio dva sata?”. Mu-
jesira mu je odgovorila: “Moj djed”

6 Mustafa ef. Silji¢ je bio rodom iz Lukavice, a prije
dolaska u Gracanicu sluzbovao je kao imam i hatib Se-
limije dZzamije u Doboju, te muderis na tamosnjoj me-

Hadzi Avdaga Prohic sa sinom dr. Avdom i bratom
Hasanom

srusena, ali je ostala sa¢uvana njena fotogra-
fija. Nova kuca, koju ju je Avdaga naslijedio i
u njoj sa porodicom Zivio, bila je modernija i
dosta prostrana, sa velikim podrumom, pri-
zemljem i jednim spratom, zatim “muskom”
i “2enskom” avlijom, te prate¢im objektima
(Stalom, Supama, ko$evima, hambarima i
magazom).”

HadZi Avdaga se 1896. godine oZenio
Esmom Mujezinovi¢ iz Tuzle. Izrodili su ¢ak
trinaestoro djece, od kojih je sedmoro dozi-
vjelo starost: Sabrija, Avdo, Hankija, Dika,

dresi. Mjesto muderisa Osman-kapetanove medrese je
preuzeo 1909. godine (Edin Sakovi¢, Osman-kapetano-
va medresa u Gracanici u periodu izmedu dva svjetska
rata, Gracanicki glasnik, 21, 2006, str. 59). Vjerovatno
je tada ili ubrzo nakon toga i kupio spomenutu kucu.

7  Godine 1940. Hadzi Avdagini sinovi Sabrija i Rukib
su renovirali kucu, dogradivsi novi ulaz, a 1943. je dr.
Avdo Prohi¢ kupio trap u Seniku od Ibrahimage Resid-
begovica i od te grade dao da se napravi mala magaza
koja gleda na ulicu. Kuca sa magazom i danas postoji.

Bega, Rukib, Zemka. Mortalitet novoroden-
¢adi i manje djece u to vrijeme je bio velik
i nije zaobilazio ni imu¢nije porodice, kakva
je bila Avdagina. Javljalo se i praznovjerje.
Kada je Hadzi Avdaga 1914. obukao unifor-
mu, tada je njegova supruga Esma govorila:
“Boze, dajem svu svoju djecu, samo da se Av-
daga vrati ziv iz rata’. Kada su djeca pocela
umirati, Esma je kazala: “Boze, povla¢im ri-
je¢”® Nakon toga, duze vrijeme nisu imali po-
roda. Vladalo je vjerovanje da ne valja umrlo
dijete, kada ga otac na tabutu spusti u kabur
i poloZi na zemlju, ponovo pomicati, pa je
Esma upitala Avdagu da li je, kada je spustao
preminulog sina Mustafu, slu¢ajno pomakao
njegovo tijelo. Avdaga je odgovorio da nije.
“Sje¢am se dobro”, dodao je, “Kada sam se sa-
geo da spustim Mustafu u kabur, ispala mi je
kesa sa dukatima i rasula se po tabutu. Nisam
uzeo niti jedan dukat da ga ne bih pomakao”’
%

Sarajevski atentat i objava rata Srbiji sta-
vila je na ku$nju medunacionalne odnose u
Gracanici, koji su u proteklim decenijama
austrougarske uprave i pored nekih sitnijih
ispada bili uglavnom korektni. Gracanicki
Srbi su se, u ljeto 1914. godine, nasli u neza-
vidnom polozZaju, kao kolektivno odgovorni i
osumnjic¢eni za subverzivno djelovanje protiv
vlasti i pomaganje neprijateljske Srbije. Drza-
nje HadZi Avdage Prohi¢a u tom vremenu
je bilo primjer postupanja postenih ljudi u
sli¢nim situacijama, koji su nastojali iskaza-
ti ljudskost i oc¢uvati dobrosusjedske odno-
se. O tome pripovijeda HadZi Avdagin brat
Ali Riza ef. Prohié, u svojoj knjizi “Sta hoce
nasa muslimanska inteligencija’, objavljenoj
u Sarajevu 1931. godine. U toj knjizi, izmedu
ostalog, osvrnuo se i na pitanje nacionalne i
rodoljubne svijesti bosanskohercegovackih
muslimana, ukazuju¢i upravo na primjere
medunacionalne tolerancije i uvazavanja, $to

8 Po kazivanju Mujesire Prohi¢, Hadzi Avdagine sna-
he.

9 Prema kazivanju veceg broja Hadzi Avdaginih po-
tomaka, pric¢u biljezi i N. Halilbegovi¢ (str. 32).

je dolazilo do izrazaja u kriznim vremeni-
ma. Za ilustraciju, zabiljezio je jedan doga-
daj jo$ iz vremena osmanske vlasti. Naime,
kada je regularna osmanska vojska prolazila
kroz Gracanicu, cestom koja je vodila i kroz
hri§¢ansku mahalu Varos, zapovjednik gra-
¢anickog basibozuka (dobrovoljacke milici-
je) rasporedio je svoje ljude duzZ ceste i oko
pravoslavne crkve koja se nalazila u mahali,
kako niko od vojnika ne bi u¢inio ni$ta nazao
hri$¢anima. Kasnije, u vrijeme austrougarske
okupacije i slamanja bosnjackog otpora, pra-
voslavni trgovac Stjepo Ivanidevi¢ se zauzeo
kod okupatorske komande da zastiti du¢ane
izbjeglih muslimana.

“Eto tako su se osjecali nasi stari jedan
za drugog. Tako i njihovi sinovi kroz dug niz
godina dok nije dosla istoricna 1914. kada je
trebalo napraviti jos veéi razdor izmedu brace
dviju vjera”, veli Ali Riza ef., koji u nastavku
navodi slucaj svog brata Avdage, koji je kao
pripadnik $uckora sa¢uvao obraz. “Cim je rat
objavljen, tudinska uprava stala je Srbe pravo-
slavne proganjati, a aginske i trgovacke sinove
trpati u Suckore. Tako su strpali i moga brata
i jo$ mu bili naredili da s drugim momcima
ide fatati gazdinske sinove, cemu se je odvazno
odupro, ali su ga jedne noci odredili da s pus-
kom i nataknutom bajunetom strazari pred
zatvorom, gdje su bili gazde i gazdinski sinovi
zatvoreni. Od straZara on se prometnuo u nji-
hova druga, koji ih je zabavljao i sokolio, radi
cega mal nije nastradao."’

Hadzi Avdaga je kao trgovac i hranilac
porodice izbjegao mobilizaciju u regularne
trupe i slanje na neki od dalekih frontova,
ali je morao u $uckor. Trojica njegove mla-
de brace, DZemal, Hamdo i Ali Riza, rat su
proveli na frontu. Hamdo je u jednoj bitci
u Galiciji tesko ranjen, te se takav sklonio
u neku Supu, sav u strahu da li ¢e ostati Ziv.
Igra sudbine je htjela da ga u toj $upi prona-
de vlastiti brat Dzemal, koji je tu usao sasvim

10  Ali Riza ef. Prohi¢, Sta ho¢e naga muslimanska
inteligencija?, prestampano u citiranoj knjizi Nihada
Halilbegovica, str. 152.

Stara poroditna kuca Prohica, kasnije u vlasnistvu muderisa Mustafa ef. Siljica

slu¢ajno, da se odmori i predahne. On mu je i
pomogao da dode do vojne bolnice."* Hamdo
je kasnije, nakon zavrdetka rata i kona¢nog
povratka kudi, jo§ dugo vremena sa sobom
nosao vojnicki ruksak, posto je podsvjesno
smatrao da je tek na ve¢em dopustu i da bi
mogao biti ponovo pozvan u vojsku.

Na pravoslavni Bozi¢ (7. januara) 1919.
godine, Avdaga je rekao svojoj djeci da se
spreme i da odu posjetiti Stanka Ivanisevica,
Avdaginog velikog prijatelja, da mu poljube
ruku i Cestitaju Bozi¢. Kada su djeca dosla do
Stanka i iskazali mu cestitku, on im je kazao:
“Djeco moja, dodite da vas sve zagrlim, Srbi
dolaze na vlast, nece vam biti lako!™ Vrijeme
koje je doslo nakon propasti Austro-Ugarske
i uspostave nove drzave zaista je bilo tesko
za Bos$njake, kada je uslijed nacionalisticke
euforije Srba dolazilo do mnogobrojnih na-

11 Nihad Halilbegovi¢, nav. knj., str. 35-36.
12 Po sje¢anju unuka Hadzi Avdage Prohica, kako su
im pricali roditelji

silnih incidenata, pa i zlo¢ina, koji su ostali
uglavnom nekaznjeni. Posljednji austrou-
garski kotarski predstojnik Abduselam-beg
Hrasnica iz Gracanice je bukvalno protjeran,
uz demonstracije srpskih nacionalista.'* Pri-
vremeno ga je zamijenio politicki pristav An-
tun Bernicevi¢, koji je u nacionalnom smislu
istupao kao Srbin. Nakon kraceg vremena, za
novog predstojnika je imenovan Ahmed ef.
Bori¢, §to je izazvalo nezadovoljstvo srpskih
nacionalista, koji su od vlade u Sarajevu tra-
zili da novi predstojnik bude Srbin. Tada su
gracanicki Bosnjaci spremili jednu delegaciju
u Sarajevo, koja je od Narodne vlade trebala
zatraziti da se pozuri dolazak Bori¢a u Gra-
¢anicu. Delegaciju su sadinjavali neki od na-

13 Mina Kujovi¢, Neki detalji o smjeni vlasti u Graca-
nici krajem novembra 1918. godine, Gracanicki glasnik,
broj 18, 2004., str. 81-85; Omer Hamzi¢, Gracanica i
okolina u periodu izmedu dva svjetska rata (pravno-po-
liticki i drustveno-ekonomski razvoj), Travnik 2012., str.
31-33.

Pismo Avdage Prohica sinu Sabriji

juglednijih Gracanlija, predvodeni umirov-
ljenim vrhovnim $erijatskim sudijom Hadzi
Hafiz Hasan ef. HadzZiefendi¢em. U njoj su
bili: Mujaga Mufti¢, Mustafa ef. Hadzi¢, Pu-
lejman ef. Fazli¢, Mula Salih Sabi¢, Hasib
Hifzefendi¢, te Avdaga Prohi¢. Pri polasku
sa zZeljeznicke stanice u Gracanici ¢lanovi de-
legacije su grubo napadnuti i zlostavljani od
strane srpske rulje.**

Ubrzo je doslo i do politickog organizi-
ranja Bosnjaka, koji se okupljaju u Jugosla-
vensku muslimansku organizaciju (JMO),
¢iji se odbor osniva i u Gracanici. Lider J]MO
na lokalnom nivou je bio Mujaga Mutfti¢, a u
radu stranke aktivno je sudjelovao i Avdaga
Prohi¢.”” Naravno, dolazilo je i do prepirki i

14 Mina Kujovi¢, Politicke napetosti u Gracanici to-
kom imenovanja kotarskog predstojnika Ahmet. ef. Bo-
rica 1919. godine, Gracanicki glasnik, broj 9, 2000., str.
51-54; Omer Hamzi¢, nav. knj., str. 33-36.

15 Prvi mjesni odbor JMO u Gracanici osnovan je

ZAVICAJ | GRACANICKI GLASNIK 37/XIX

neslaganja oko pojedinih pitanja, pa je tako
ostalo upaméeno da je Avdaga u jednoj Zuc-
noj raspravi sa svojim prijateljem i stranac-
kim kolegom Mufti¢em u ljutnji kazao: “E
ne¢e moj Sabrija ozeniti tvoju Safetu!” No,
Avdagin sin Sabrija je naposljetku ipak oze-
nio kéerku Mujage Mufti¢a i sa njome izro-
dio Sestero djece.

Pred izbore za Ustavotvornu skupstinu
(28. 11. 1920.), politicka atmosfera je bila
prili¢no naelektrisana i Cesti su bili napadi
na pojedine kandidate u $tampi. Predmet
tih napada je bio i Avdaga Prohi¢. Njegovi
politi¢ki protivnici su ga na stranicama tu-
zlanskog lista “Oslobodenje” (od 26. 8. 1919.)
optuzili da je za vrijeme Prvog svjetskog rata
bio u Suckorima. Na to je reagirala sarajev-
ska “Pravda’, glasilo JMO, koja je naglasila da
Avdagino “Suckorovanje” nije bilo na Stetu,
nego na veliku korist i sre¢u “brace Srba’, od
kojih je mnoge “na svoju veliku pogibelj u ono
kriticno doba u zastitu uzeo i sebe upravo ve-
likoj pogibelji izlagao”. U “Pravdi” su dodali
da mogu po imenu navesti sve “prve srpske
familije, koje je, uz zivot i imetak Abdaga kao
Suckor zasticavao”.'®

Hadzi Avdaga je bio i na listi JMO na
oblasnim izborima 1927. godine, kao zamje-
nik kandidata Mujage Muftica."”

%%

Kao najstariji sin, Avdaga je jedini od
Hadzi Mujagine djece radio sa ocem u du-
¢anu, te ga je i preuzeo nakon oceve smrti
(1905. godine). Tada je bilo uobicajeno da
najstariji sin naslijedi oca u trgovini, dok su
se ostali $kolovali za ¢inovnike ili nasljediva-
li zemlju. Avdaga je trgovinu vodio na do-
sta patrijarhalan nacin i strogo, $to ilustruje
i jedna anegdota koja se pripovijeda medu

koncem januara ili poc¢etkom februara 1919. godine
(Omer Hamzi¢, nav. knjiga, str. 81)

16 Omer Hamzi¢, nav. knj., str. 88-89, fsn. 50.

17 Omer Hamzi¢, nav. knj., str. 111, fsn. 101. Na listi
su jos bili: Hadzi Husein ef. Rasidagi¢, mualim iz Brije-
snice (zamjenik: Mujaga Buljubasi¢, tezak iz Grapske)
i Ibrahim Sako, tezak i muhtar iz Malesi¢a (zamjenik:
Ibrahim Pjanic, tezak iz Sokola).

Pred gracanickom Narodnom bibliotekom nakon politickog zbora JRZ: Hadzi Avdaga Prohic stoji u prvom
redu, Cetvrti s desna (u bijelom sakou), s njegove lijeve strane je njegov sin dr. Avdo, a desno od njega stoji dr.
Hamid HadZiefendic, narodni poslanik za gracanicki srez

potomcima: naime, njegov sin Sabrija je kao
momci¢, rade¢i uz oca, uzeo iz blagajne bez
pitanja dvije krune, da neni Nurhanumi kupi
lokum. Avdaga se na to naljutio — ne zato §to
je Sabrija uzeo novac, nego $to je to ucinio
bez pitanja - te je zatrazio da se te dvije krune
zasiju Sabriji na fes.'®

18 I u drugim prilikama Avdaga je temperamentno i
strogo reagovao. U porodici se prica jedan slucaj kada
je kupio nekoliko biba (¢urki) i dao ih dopremiti kuci.
Kada se vratio iz ducana i vidio da se njegove kéeke
muce sa bibama, ne uspijevajuci ih utjerati u “kotac”
(kokosinjac), rekao je: “Ako nece u kotac, hoce u lo-
nac’, pa uzeo sjekiru i poklao sve bibe, te naredio kéer-
kama da ih operutaju i ociste. One su taj posao radile
do jutra. Drugom prilikom, Avdaga je prisustvovao
ostavinskoj raspravi familije Mujezinovi¢, kada je usli-
jed smrtnog slucaja jedno dijete ostalo siroce. Posto se
radilo o bliskom rodaku Avdagine supruge Esme-ha-
nume, a kako je adet da musko ide pred kadiju, Avdaga
je fijakerom oti$ao do Tuzle. Esme-hanuma mu je dala
na volju da sa njenim dijelom uradi kako smatra da je
najbolje. Po dolasku u Tuzlu, u kué¢u Mujezinoviéa, Av-
daga je prilegao u jednoj od spotrednih soba da se malo
odmori, ali je utom nacuo pricu ostalih rodaka, koji su
razgovarali o predstojecoj diobi: “Lahko ¢emo mi me-

Ipak, Sabrija je kasnije postao ne samo
ocev nasljednik u trgovini, nego ubrzo i or-
tak. Do 1925. godine porodi¢na trgovina se
obavljala u okviru trgovacke firme protokoli-
rane pod imenom Avdage Prohica, a spome-
nute godine Sabrija je namolio oca da ga uve-
de u trgovacku firmu kao ortaka, te je tako
nastala firma “Avdaga Prohi¢ i sin”. Godine
1928., pored trgovine, firma “Abdaga Prohi¢
i sin” je posjedovala i radionicu za preradu
drveta,”” a u vlasni$tvu Avdage Prohica je

dusobno, ali §ta ¢emo sa Prohi¢em?”. To je Avdagu na-
ljutilo i razocaralo, jer je uvidio da imaju namjeru da
siroce razbastine. Zato, kada je Serijatski sudija prozvao
Avdagu (a dolazilo se do vrata i nije se vidio sudija),
te ga upitao Sta ¢e sa nasljednim dijelom koji pripada
njegovoj supruzi, Avdaga je odgovorio “Odri¢em ga se
u korist maksuma!” Svi su sko¢ili i u glas povikali “Ne-
moj tako!” Nazalost, Avdaga je bio nepopustljiv, pa su i
ostali morali, “zbog obraza’, izjaviti da se i sami odri¢u
svog djela u korist siroceta.

19 Jusuf Muli¢, Nosioci vlasti, privrede i $kolstva u
gracanickom srezu 1928. godine, Gracanicki glasnik,
broj 10, 2000, str. 48.

Dopisnica Sabrije i Avde Prohica bratu Rukibu, poslana pred smrt Hadzi Avdage Prohica

bio i jedan mlin (vodenica).” Osim kao tr-
govac, Avdaga Prohi¢ je u privrednom Zivotu
Gracanice ucestvovao i kao jedan od ute-
meljitelja i najvec¢ih dioni¢ara Muslimanske
privredne banke d.d. u Gracanici, osnovane
1920. godine, prvog domaceg nov¢anog za-
voda u ovom gradu.?*

Spocetka 20. stoljeca, te u vrijeme Kralje-
vine SHS/Jugoslavije, Avdaga Prohi¢ je, bez
sumnje, bio jedan od najjacih, najsposobni-
jih i najbogatijih gracanickih trgovaca, dok
je njegov sin, ortak, a potom i nasljednik u
trgovini i poduzetni$tvu odmakao jo$ i vise
nego otac. Njihova poslovna umjesnost, uz
bogatstvo koje je svakim danom bilo sve
vece, ocekivano, izazivalo je ljubomoru i za-
vist dijela gracanicke Carsije, posebno sitni-
jih i manje uspje$nih trgovaca, kao i drugih
malogradanskih elemenata. Tako su Avdaga
Prohi¢ i posebno njegov sin Sabrija postali
predmet ogovaranja i glasina, pa je o njima,
vremenom, oblikovana i jedna negativna sli-

20 Jusuf Muli¢, isto, str. 49, Omer Hamzi¢, nav. knj.,
str. 216.
21  Omer Hamzi¢, nav. knj., str. 227-228.

ka. Ona je posebno naglasavana kasnije, u
vrijeme vladavine komunista, iz propagand-
nih razloga. Ipak, ostalo je viSe pisanih tra-
gova i usmenih kazivanja da je Avdaga nov-
¢ano i materijalno pomagao najsiromasnije
stanovnike Gracanice, ali i neke uglednije
porodice koje su iz razlicitih razloga (agrarne
reforme i sl.) dospjele u tesku situaciju.

Potvrduje to i vis$e dokumenata iz grade
Sreskog vakufskog povjerenstva Gracanica (u
arhivi MedZlisa Islamske zajednice) — spisko-
va donacija i dobrovoljnih priloga, na kojima
su Avdaga Prohi¢ i njegova firma prednjacili
po darovanom iznosu. Na primjer, nekoliko
godina zaredom, kod redovnog ramazan-
skog prikupljanja dobrovoljnih priloga, fir-
ma Abdaga H. Prohic i sin je davala i po 200
dinara, dok se visina priloga ostalih trgovaca
kretala uglavnom od 20-50 dinara, a zanatli-
jaitezaka od 5-10 dinara, pa i manje. Hadzi
Avdagino domacinstvo je bilo aktivno i kod
prikupljanja priloga putem tradicionalnih
sergija, kao i pripremanju vecera za mutekife
u Ramazanu.

Avdaga je aktivno ucestvovao i u radu
organa Islamske zajednice, uklju¢ujudi i Sre-
sko vakufsko mearifsko povjerenstvo. Bio je
¢lan ovog Povjerenstva u viSe saziva izmedu
1931. 1 1934. godine. U radu je i sam pokre-
tao neke inicijative, pa je tako na sjednici Po-
vjerenstva od 6. juna 1931. godine predlozio
“da se Gradska opstina zamoli da ista dozvoli
prosirenje Zenske mektebske ibtidaije do ceste
koja vodi Drafni¢ima s jedne strane i Omera
Harcina kuéi s druge strane a sa gornje strane
po prilici 2-3 metra”, istaknuvsi da bi on “iz
vlastitih sredstava ogradu pomaknuo i posto-
jecu popravio a dvoriste uravnao”.?

%

Godine 1932. Avdaga polazi na Hadz, a
nakon povratka vodenje firme prepusta sinu
Sabriji, te se povlaci u miran Zivot na imanje
koje je naslijedio od svoga oca Hadzi Muja-
ge. Sabriju je za Zivota obavezao da se odre-
kne svoga nasljednog dijela u na parcelama
zemlje i nekretninama u Rukibovu korist,
jer je kapital u firmi bio i do deset puta veci
od vrijednosti ostalog imanja. Tako je Hadzi
Abdaga za svoga zivota raspodijelio svoj ime-
tak: Sabriji je dao firmu sa velikim kapitalom,
Avdi je “omogucio” diplomu doktora, a tre-
¢em sinu, Rukibu, ostavio je svu zemlju.

Avdaga Prohic¢ je pravilno shvatao i pod-
sticao prosvjecivanje naroda i $kolovanje.
Ostalo je zapisano da je i njegov otac Hadzi
Mujaga ubjedivao uglednije seljake u Luka-
vici, od kojih je otkupljivao poljoprivredne
proizvode, da u selu sagrade $kolu (do cega,
nazalost, nije doslo). Sli¢no je ¢inio i sam Av-
daga, 1919. godine, u nezgodno predizborno
vrijeme, kada su mu to politicki oponenti
uzeli za zlo.** Stoga je Zelio Skolovati i vlastiti

22 Zapisnik sa sjednice Sreskog vakufsko-merifskog
povjerenstva u Gracanici od 6. juna 1931. godine, ne-
sredena grada, arhiva Medzlisa Islamske zajednice u
Gracanici.

23 Podatak iz pisma Rukiba Prohi¢a poslatog 1975. g.
Fikretu i Avdi Prohi¢ u Zagreb, kopija pisma se nalazi
u posjedu autora.

24 Omer Hamzi¢, nav. knj., str. 88-89, fsn. 50 i str.
246-247.

djecu. Medutim, zbog gubitka $estoro djece,
Avdagina Zena Esma-hanuma je bila protiv
toga da djeca odlaze od kuce. Kada je Avdo
izrazio zelju da ide u Zagreb studirati medici-
nu, Avdaga mu je je to pod pritiskom supru-
ge zabranio. Avdi je ta odluka veoma tesko
pala, zbog cega je dugo vremena bio utucen,
te je poceo mrsaviti i razboljevati se. Kada
je Avdaga vidio $ta mu se desava sa sinom,
dozvolio je Avdi da ide u Zagreb na studije.
Avdo je uspjesno svrsio studije i postao prvi
Gracanlija lije¢nik.

Kada se Avdo vratio sa $kolovanja, Sabri-
ja je nagovarao oca da i najmladeg sina Ruki-
ba posalje na studije, na poznatu Trgovacku
akademiju u Graz. Hadzi Avdaga je pismeno
izrazio zahvalnost Sabriji $to se prema mla-
doj bradi i sestrama postupa kao prema vla-
stitoj djeci, ali da njegov prijedlog ne moze
prihvatiti, jer Esma hanuma nije odobrila
da joj dijete ide od kuce tako daleko.” Ipak,
Rukib je upisao Trgovacku akademiju u Be-
ogradu, na kojoj studira do 1937. godine.
Prilikom studija, najstariji brat Sabrija mu je
povjerio na brigu zgradu sa trinaest stanova
u Hadzi Perinoj ulici br. 7, na Vracaru, zadu-
2iv$i ga da prikuplja najamninu, te od nje po-
kriva teku¢a odrzavanja i troskove svog $ko-
lovanja u Beogradu, a ostatak novca $alje ocu
Hadzi Avdagi. Posto Rukib nije slao novac,
Hadzi Avdaga se spremio i nenajavljeno do-
$ao u Beograd, u posjetu Rukibu. Po dolasku
u njegov stan nije zatekao sina, pa je sjeo za
njegov radni sto, prekriven zelenom ¢ohom.
Kada je, slu¢ajno pomjerivsi stolni prekrivac,
ugledao ispod njega mnostvo razli¢itih tike-

25 Okoncavéi studije na Medicinskom fakultetu u
Zagrebu, 1928. godine, Avdo je umjesto ku¢i produ-
Zio za Beograd, kako bi specijalizirao stomatologiju
na privatnoj klinici nekog doktora Zidova. Posto se to
naukovanje za zubara Avdagi ucinilo previse dugim,
a pod pritiskom Esma hanume da se dijete vrati ku¢i,
nalozio je zandarima da mu sina Avdu pod pratnjom
vrate kudi.

26 Prema pismu Avdage Prohic¢a od 7. 7. 1928., upu-
¢enom Sabriji Prohi¢u; pismo se danas nalazi u posjedu
potomaka Rukiba Prohica.

Detalj sa dZenaze Hadzi Avdagi Prohicu 1939.

ta i karata za kina, pozorista, hipodrom, nije
mu bilo tesko zakljuditi gdje je sve zavrsavao
i u $to se trodio novac od stanarina. Posto je
Rukib bio najmladi sin, a time i HadZi Avda-
gin miljenik, otac mu to nije “za zlo uzeo”?”
Medutim, Rukibovo $kolovanje u Beogradu
kasnije je, ipak, naprasno prekinuto. On se
druzio sa Cvijetinim Mijatovicem, istaknu-
tim komunistom, kojeg je poznavao jo$ iz
srednjoskolskih dana u Tuzli. Kako je Cvije-
tin u to doba bio slabog materijalnog stanja,
Rukib ga je i finansijski potpomagao.”® U vri-
jeme druZzenja sa Cvijetinom, Rukib je napi-
sao i jednu pjesmu, pod naslovom “Sa istoka
zora rudi’, $to je tadas$nja vlast protumacila
kao politi¢ku provokaciju koja je Rukiba za-
malo stajala slobode.”” Na intervenciju svog

27 Po sjecanju i kazivanju Mujesire Prohi¢, Hadzi Av-
dagine snahe.

28 U znak zahvalnosti, sve do Rukibove smrti, od
Cvijetina Mijatovica mu je stizala sluzbena Cestitka za
Novu godinu, ¢ak i u vrijeme kada je Cvijetin bio pred-
sjednik Predsjednistva SFR].

29 Prema izjavi Mustafe Mulali¢a, publiciste i poli-

ZAVICAJ | GRACANICKI GLASNIK 37/XIX

oca, Rukib se vratio u Gracanicu i zapoceo
raditi sa bratom Sabrijom, koji je naslijedio
Hadzi Avdagu.”

U meduvremenu, Hadzi Avdaga je mir-
no provodio pozne godine svog Zzivota, vrlo
¢esto u drustvu sa svojim prijateljima iz gra-
¢anickih trgovackih porodica, ukljucujuci

ticara, narodnog poslanika za srez Gracanicu 1935.-
1938., datoj 18. 7. 1972., danas u posjedu Rukibovih
potomaka, Mustafa je tada intervenisao kod uprave
Drzavne trgovacke akademije u Beogradu koja je na-
mjeravala iskljuciti Rukiba i predati ga policiji radi nje-
govih ljevicarskih aktivnosti u §koli.

30 Prema kazivanju Jovana ZuZe, sluzbenika u firmi
Sabrije Prohica, Rukib je jednom prilikom samoinici-
jativno povecao plate radnicima, na $to je Sabrija, sa-
znavsi to, ljutito reagovao, kazavsi da ¢e Rukib morati
iz svog dzepa namirivati tu razliku. Sabrija tada nije bio
ljut $to je Rukib povecao plate, nego $to je to ucinio bez
Sabrijinog znanja. Inace, poslije tog razgovora Jovan
je predlozio Rukibu da plate vrati na stari iznos, $to je
ovaj odbio, kazavsi: “Lahko je meni s njim!” Iz ovog
se primjera vidi da je i Sabrija u sli¢nim situacijama
postupao kao svojevremeno i njegov otac . (Izjava Jova-
na Zuze od 10. 10. 1966., u posjedu potomaka Rukiba
Prohica)

i one drugih konfesija, poput Hadzistevica,
IvaniSevica i drugih, sa kojima je ¢itavog svog
zivota gajio dobre prijateljske odnose. Ta¢no
se znalo da se u isto vrijeme svakog dana
pije kahva na istom mjestu, ispred ducana,
sa istim ljudima. Ispijanje kahve, druzenje
i price o proslim vremenima Hadzi Avdage
Prohica i njegovog prijatelja Stanka Ivanise-
vic¢a privuklo je paznju i dopisnika beograd-
ske “Politike”, pa se tako u najpopularnijem
dnevnom listu stare Jugoslavije pojavila fo-
tografija i kradi ¢lanak o tom njihovom “ri-
tualu” HadZi Avdaga je posjecivao i razne
narodne skupove u okolini Gracanice, poput
proklanjavanja dzamija. Sacuvana je i foto-
grafija sa proklanjavanja dZzamije u Gornjim
Doborovcima kod Gracanice, na kojoj Hadzi
Avdaga sjedi u prvom redu, u drustvu ugled-
nijih ljudi iz ¢arsije (gradonacelnika Hifzage
Hifziefendic¢a, hafiza Salima Ali¢a, Ibrahima-
ge Sirbegovica i drugih).”!
%

Posljednje dane Hadzi Avdage Prohic¢a
mozemo osvijetliti zahvaljujuéi sacuvanoj
korespondenciji njegovih sinova. Pretkraj
1939. godine, Hadzi Avdaga je imao ozbilj-
nijih problema sa zdravljem, sumnjalo se i
na tumor. Njegovi sinovi su se pobrinuli da
dobije za to doba najbolju moguc¢u bolni¢ku
njegu, te je hitno prebacen u Zagreb, na klini-
ku dr. Ante Sercera na Salati. Njegov sin, dr.
Avdo Prohic¢ je svo vrijeme bio uz oca, dok je
Sabrija bio u Gracanici, a Rukib je zbog vo-
denja poslova boravio u Beogradu. U pismu
od 13. decembra Sabrija je pisao Rukibu da je
obavljen pregled kojim je ustanovljeno da se
ne radi o malignom oboljenju, ali da ¢e Hadzi
Avdaga ipak biti operisan, a zatim su izloZene
instrukcije vezane za poslovne obaveze u Mi-

31 Fotografiju je snimio Ismet Sakovi¢ (1920.-1945.),
prvi Gracanlija fotograf, koji se u to vrijeme jo$ uvi-
jek amaterski bavio fotografijom, a kasnije je polozio
majstorski ispit i otvorio fotografsku radnju, koju vodi
sve do odlaska u partizane, gdje je izgubio Zivot. Ori-
ginal fotografije je danas u posjedu prof. Edina Sakovi-
¢a, a njena reprodukcija je objavljena u citiranoj knjizi
Omera Hamzi¢a, na strani 166.

nistarstvu finansija. U pismu od 14. decem-
bra, 1939. godine Sabrija opet piSe Rukibu u
Beograd: “Operacija je zakazana za sutra, ja
¢u danas autom do Doboja a zatim vozom do
Zagreba”, te se dodaje (vezano za poslovne
obaveze): “radi sa Caslavom kako znas da je
najbolje, ja ti pomoci nemogu jer mi je preci
otac nego sve tamo”. Sutradan, Sabrija je Ru-
kibu uputio dopisnicu, u kojoj pise: “Sad u 6h
vracam se sa Avdom od Oca sa klinike. Osjeca
se fala Bogu sada vrlo dobro. Ja éu sa Avdom
sutra ve¢ kuci. Bori se kako znas. Meni je fala
Bogu sada veliki teret spao sa vrata, kako se je
otac operisao.” Na istoj karti dr. Avdo je dopi-
sao: “Zahvaljujuci dragom Allahu, profesoru i
meni otac ti je spasen”.> Medutim, sinovi su
se prerano obradovali, jer je Sest dana kasnije
Hadzi Avdaga ipak preselio na Ahiret. Kako
je to dr. Avdo poslije objasnio, tokom opera-
cije se pokrenuo tromb, koji je za Hadzi Av-
dagu bio koban. HadZi Avdaga je ukopan u
Gracanici, na mezarju Rezi¢i.”?
%%

Nakon Hadzi Avdagine smrti, braca i se-
stre su razdijelili nasljedstvo po posljednjoj
ocevoj volji, $to potvrduje i ostavinska ra-
sprava. Posebno je zanimljiv jedan pismeni
akt, nastao 15. februara 1940. godine, nepu-
na dva mjeseca poslije Hadzi Avdagine smrti,
vezan za njegov vasijet (oporuku):

“Pristupajuci predsmrtnim casovima na-
Seg rahm. Oca H. Abdage na klinici Dr-a
Sercera u Zagrebu primajuci od njega vasijet
i hajrdovu kao i preuzimajuci na sebe oba-
vezu voditi brigu i staranje oko svih clanova
nase uze familije, svihu Vas mladjih i u Zivotu

32 Pisma i dopisnica se danas nalaze u posjedu poto-
maka Rukiba Prohica.

33 Uza svu brigu oko oceve smrti i dZenaze, dr. Avdo
Prohi¢ je napisao i uputio jedno pismo mladem bratu
Rukibu, zahvaliv$i mu se $to je u tim teskim trenucima
preuzeo obavezu vodenja Sabrijine firme i ¢estitav$i mu
na iskazanoj zrelosti i sposobnosti da vodi poslove. To
priznanje su iskazali i veliki prijatelji dr. Avde Prohica,
dr. Viktor i Helena Kolman, kod kojih je navedeno pi-
smo (sudeéi po memorandumu na papiru) i napisano.
Pismo se danas ¢uva kod Rukibovih potomaka.

potrebnih starateljstva, odnosno brige, ja sam
primio iz njegovih ruku iznos od 500.000 di-
nara /petstohiljada dinara/ koji iznos Vama
dvjema po pola tj. po 250.000 dinara kao
otpremnina pripada. Taj iznos imade stojati
kao gotovina kod mene, uvjek raspoloZiv, da
Vam ga na Vas zahtjev isplatim, te ga u po-
slovne svrhe ne smijem upotrebljavati, da ga
nebi u opasnost doveo. Taj iznos mogu samo
ako budu nastale prilike pogibeljnosti valute,
pada vrijednosti valute u odkup nekretnina
uloZiti, pa bilo i na svoje ime, iz kojih se uvijek
moZete naplatiti pa i u slucaju moje smrti, jer
ova moja obaveza prelazi i na nasljednike.” -
U potpisu: Sabrija Prohi¢, s gornjim spora-
zumne: Beghanuma Prohi¢ i Zemka Prohic¢,
a kao svjedoci su navedeni Rukib Prohi¢ i
Hivzo Halilbegovi¢.**

Ovaj primjer ilustruje koliko je Hadzi
Avdaga imao povjerenja u svoje sinove, po
pitanju postenja, Cestitosti i odgoja. Uistinu,
pored velikog materijalnog bogatstva koje
je Hadzi Avdaga dijelom naslijedio, a ve¢im
dijelom stekao sa svojom suprugom Esmom,
najveci “kapital” koji je ostavo su bila njiho-
va djeca, odgajana u domu punom ljubavi,
topline i vjere. Hadzi Avdagi i Esmi je bilo
najvaznije da svojoj djeci usade ljudskost,
nesebi¢nost i samilost prema drugima. U
tome su najve¢im dijelom i uspjeli. Nedugo

34 Prijepis dokumenta u posjedu potomaka Rukiba
Prohica.

vremena poslije, izbio je novi, Drugi svjetski
rat. Kao $to je Avdaga 1914. nastojao pomo-
¢i progonjenim komsijama, tako su 1941. i
kasnije postupali njegovi sinovi, spasavajuci
komisije, prijatelje, ali i druge nevine ljude,
posebno Srbe i Zidove, od zla koje se na njih
obrusilo. Poznata su kazivanja o dr. Avdi Pro-
hi¢u i njegovom spasavanju deportovanih
tuzlanskih Srba sa Zeljeznicke stanice u Ka-
ranovcu.” Njihov mladi brat Rukib, po kazi-
vanju Stanku Milisavljevica, prilikom ustas-
ke deportacije uglednijih srpskih porodica
iz Gradanice do$ao je za vrijeme policijskog
sata da ih upozori da se sklone.** Pomagali su
Narodnooslobodila¢ki pokret, ali i osiroma-
$ene stanovnike Gracanice, koji su tih teskih
ratnih godina cesto bili na ivici gladi. Tako
je 1943. dr. Avdo Prohi¢ dao da se zakolje
tele i meso podijeli sirotinji, a Rukib je 1944.
godine, kada se ozenio, umjesto uobic¢ajene
svadbe, novac namijenjen u te svrhe, dao
gradskom poglavarstvu, da se podijeli na-
jugrozenijim gradanima. To su samo neki od
primjera o kojima svjedoci vise zabiljezenih
izjava, ali i brojni pisani dokumenti, u vidu
priznanica, pisama i sl.

35 Dr. Avdo je zajedno sa svojom bra¢om ucestvo-
vao i u spasavanju gracani¢kih Zidova, o tome: Omer
Hamzi¢, Progoni i stradanja Jevreja u Gracanici tokom
Drugog svjetskog rata, Bastina sjeveroisto¢ne Bosne, br.
2, Tuzla 2009., str. 55-56.

36 Izjava Stanka Milisavljevica, zabiljezena dan 27.
5.1972. godine; u posjedu potomaka Rukiba Prohica.



